
					Gwirwyd y dudalen hon


Dwedai'r blin Frenin ar frys—

"Felly ces fy ewyllys,

Doe y daeth, megis saeth, son

Yn erfai o Gaernarfon,

Fod mab rydd wynfyd i mi,

Nawdd anwyl, newydd eni;

A hwn fydd eich llywydd llon,

A'ch T'wysog enwog union

Dal a wnaf, nes delo'n wr,

Drethi eich llywodraethwr;

Bellach, y bydd sarllach Sais,



Mawr ddilwrf Gymry ddeliais."

Gwelwent, a safent yn syn,

Ymhleth ddiachreth ddychryn;

A phob boch oedd yn brochi,—

Tro'i brad aml lygad i li.







Araeth Madog.






Ebai Madog, enwog wr,—

"Ha! rymusaf ormeswr!

Tybiais falch wawrwalch lle'r êl,

Wir awch, yn wr rhy uchel,

I lochi brad dan lech bron,

A chahirion i ddichellion

Ond ni wnei gu Gymru'n gaeth,

Bro dirion, â bradwriaeth;

Ni phryni serch prid, didwyll,

Ac odiaeth hon, gyda thwyll

Os gall dy frad ddwyn gwlad glau

I gur a chwerw garcharau,—

Nis gall dy ewin-gall wau

Rhwym a ddalio'r meddyliau

